Якташ язучылар иҗаты
Татар әдәбиятыннан электив курс

Лилия ФӘСХЕТДИНОВА,

Чистай районы Яуширмә урта мәктәбенең I квалификация категорияле татар теле һәм әдәбияты укытучысы

Аңлатма язуы

Бу курста укучыларга Чистай районы төбәгендә яшәп иҗат иткән язучылар турында мәгълүмат бирү һәм аларның иҗаты белән мөмкин кадәр тирәнрәк таныштыру, социальләштерү буенча юнәлеш бирү, патриотик тәрбия бирү, укучыларда үз ягының атаклы шәхесләре белән горурлану хисе тәрбияләү, милли төбәк компоненты кулланып, әдәбиятка, сәнгатькә, мәгърифәткә хөрмәт, туган якка мәхәббәт тәрбияләү, туган авылларының тарихы, исеменең килеп чыгышы, мәгънәсе нәрсә аңлату белән кызыксынуларын арттыру һәм шуның белән бергә якташ язучыларыбызның әдәби әсәрләрен бала күңеленә сеңдерү укучыларда күркәм әхлакый сыйфатлар тәрбияләргә ярдәм итәр һәм бу әсәрләрне күбрәк укырга теләк уятыр дигән максатлар да күздә тотылды.

Электив курс 12 сәгатькә төзелгән.

Электив курсның максаты.

Әйләнә-тирә чынбарлык һәм үз милләтең турында фәнни караш формалаштыру, туган якка һәм үз милләтеңә мәхәббәт, төбәктә яшәүче башка халыкларга хөрмәт хисен, милли үзаң тәрбияләү.

Бурычлар:

1. Туган төбәк турындагы белемнәрне тирәнәйтү, укучыларның дөньяга карашларын үстерү, аларда тотрыклы уңай белем һәм күнекмәләр тудыру. 
2. Татар халкының эстетик идеалларын, әхлак кануннарын, традицияләрен дөрес итеп аңлату, алар белән горурлану хисе тәрбияләү.

3. Милли мәдәниятне өйрәнүгә зәвык белән якын килү, аның үрнәкләренә дөрес бәя бирү, милли образлар нигезендә фикерли белергә өйрәтү. 
4. Уку-укыту һәм тәрбия процессында һәрдаим төбәкнең тарихына, шунда яшәүче халыклар теленә, көнкүрешенә, гореф-гадәтләренә таяну. 

5. Үз районың, авылың, гаиләң, нәсел тамырларың турында белемнәр формалаштыру.

6. Милли һәм гомумкешелек сыйфатларын тәрбияләү.
Электив курсның эчтәлеге:

	Тема
	Максат
	Эш алымы

	Туган ягым – тарихи төбәк
	Туган як турында күзаллауны киңәйтү, туган авылыбыз тарихын өйрәнүгә юнәлеш бирү, туган җиргә мәхәббәт тәрбияләү, укучыларны туган як тарихы, үткәне белән кызыксындыру, күзәтүчәнлек тәрбияләү. Тарихи төбәктә үткән бормалы язмышларны, тарихның хәрәкәтен гәүдәләндергән вакыйгаларны конкрет мисаллар өстендә ачыклау, туган якның тарихын өйрәнергә юнәлеш бирү.
	Тикшеренү

	Авылымның киләчәген ничек күз алдына китерәм?
	Укучыларның сөйләм телен фикерләү сәләтен үстерү, туган җиргә мәхәббәт, үз авылың белән горурлану хисләре тәрбияляү, мөстәкыйль фикер йөртү сәләтен камилләштерү.
	Сөйләм үстерү

	Якташларыбыз – театр сәнгатендә
	Театр сәнгате турында белемнәрне киңәйтү. Театр үсешенә өлеш керткән якташларыбыз турында сөйләшү, сөйләм телен үстерү.
	Эзләнү

	Якташ композиторлар
	Якташ композиторлар иҗаты белән танышу. Аеруча популяр җырларны өйрәтү. Якташлар белән горурлану хисе тәрбияләү.
	Әңгәмә

	Якташ артистлар
	Үзебезнең төбәктә туып үскән артистлар белән укучыларны таныштыру, сәнгать әһелләренең әдәбият-сәнгать өлкәсендәге эшчәнлекләрен өйрәнү, конкрет мисаллар өстендә ачыклау.
	Әңгәмә

	Г.Исхакый – халкыбызның күгәрмәс вә тутыкмас җәүһәре 
	Укучыларны язучының тормыш юлы һәм иҗаты белән тирәнтен таныштыру, әдипнең иҗатын өйрәнергә кызыксыну, күзәтүчәнлек тәрбияләү, Г.Исхакый белән горурлану хисе тәрбияләү, укучыларның мөстәкыйль фикер йөртү сәләтен камилләштерү
	Эзләнү

	Туган ягым – батырлар төбәге
	Якташларыбыз белән горурлану, сугыш чорында алар күрсәткән каһарманлыклар, Туган илгә бирелгәнлекләре белән укучыларны таныштыру, укучыларга карата хөрмәт хисе тәрбияляү. Геройлар турындагы белемнәрне барлау
	Сөйләм үстерү

	К.Тимбикованың «Дулкын баласы» әсәрендә – язмыш
	Укучыларны мөстәкыйль фикер йөртергә, дөрес нәтиҗәләр ясый белергә өйрәтү, әсәрдәге идея-эчтәлекне төшенүләренә ирешү
	Эзләнү

	Ф.Тарханова – шагыйрә
	Ф.Тарханованың иҗат юлы белән таныштыру, туган якка багышланган шигырьләре белән танышу, шигырьләрдәге  хисләр байлыгын, күңел тирбәнешләренең табигыйлыгын ачыклау
	Тикшеренү

	Чистаем – гүзәл калам
	Чистай турындагы белемнәрне искә төшерү, тирәнәйтү, Чистайның үткәнен һәм хәзергесен чагыштырып өйрәнү
	Эзләнү

	Ф.Тарханова «Яшьлек эзем калган сукмаклар»
	Ф.Тарханованың җыентыгына кергән лирик-фәлсәфи шигырьләре, җырлары һәм поэмалары белән танышу, шагыйрәнең иҗат стиле белән танышу, иҗатка карата кызыксыну уяту
	Сөйләм үстерү

	Шәйхенур Хафиз иҗаты
	Тормышы һәм иҗаты белән танышу. Шигырьләре аша матурлыкны күрә белергә өйрәтү. Якташлар иҗаты белән кызыксыну уяту
	Әңгәмә


Туган җирем – тарихи төбәк

Максат. Укучыларның авылыбыз тарихы турындагы белемнәрен тикшерү, авылыбыз тарихы турындагы яңа мәгълүматлар белән укучыларны таныштыру, туган җиргә мәхәббәт тәрбияләү, укучыларны туган як тарихы, үткәне белән кызыксындыру, күзәтүчәнлек тәрбияләү.

Җиһазлау: Чистай өязенең картасы (1910); авыл тарихына багышланган альбомнар; Мәдәният авылы күренеше; «Районыбызның күренекле кешеләре» дигән стенд; Ф.Гарипованың «Авылларны сөям җаным-тәнем белән», Ф.Тарханованың китаплары; проигрыватель; Ф.Йосыпов портреты; пластинкалар.
Түгәрәк эшенең барышы.
Магнитофон язмасында «Данлы авылым Яүширмәм» дигән җыр яңгырый.

              Алмагачлы күл буенда 

              Яүширмә дигән авыл,

              Үзе матур, үзе данлы 
              Безнең авыл ул.

Туган җир. Туган авыл. Туган як. Йөрәккә якын һәм кадерле сүзләр. Безнең һәрберебезнең газиз туган йорты, туган авылы бар. Һәр авылның үзенә генә хас, кабатланмас, истә кала торган урыннары була. Сокланып туймаслык тугайлары, сайрар тургайлары, җырлы чишмә буйлары, балыклы күлләре, елга үзәннәре, туган ягыбызның иркен кыр-басулары, шаулап торган урманнары күңелләргә рәхәтлек бирә, туган илгә мәхәббәт тәрбияли.

Укучылар, бүгенге дәресебез «Туган ягым – тарихи төбәк» дип атала.

Сезгә, укучылар «Туган авылым – Яүширмәм» турында инша язып килергә кушылган иде. Шуларның берничәсен тыңлап үтәрбез. Ә хәзер түбәндәге сорауларга җавап биреп китик. 
– Безнең авыл ни өчен Яүширмә дип аталган? (Яу – сугыш, ширмә – сугыштан ышыклану дип аңлатыла.) 
– Авылыбызга тирә-яклардан кемнәр килеп урнаша? (Авылыбызның бер өлешендә руслар яшәгән, ике-өч гаилә чуваш милләтеннән булган.) 
XVII йөздә Идел – Чулман буйларында халыкны көчләп чукындыру сәясәте алып барылган.
– Авылда нинди тарихи вакыйгалар булган? (Безнең авылны элек «Кәләй» дип йөрткәннәр. Шушы Кәләй авылы халкының да бер өлеше чукындырылган. Чукындырылган кешеләрнең йортлары Майна тау башында урнашкан булган. Авыл халкы аларны «мокыйлар» яисә «керәшеннәр» дип атаган.) 

Авыл. Үткән тарихыбыз, халыкның моң-зары, кайгы-шатлыгы да авыл белән бәйле. Авылның үз үсеш даирәсе, тарихы һәм үз мохите бар. Авыл атамалары безнең борынгы тарихыбызны, данлы үткәнебезне чагылдыра. (Алга таба укытучы Яүширмә авылы турындагы яңа  мәгълүматлар белән таныштыра.)
– Яүширмәне – «Кутлушкино» дип тә йөрткәннәр. Ни өчен? (Авылның Котлыиш исемле аксакалы булган. Ул авылның киңәшче бабай вазифасын үтәгән. Шушы исемгә мөнәсәбәтле рәвештә руслар аны Кутлушкино дип атап йөрткәннәр.) 

XIX гасырда Яүширмә Чистай өязенең зур авылларыннан саналган.

1859 елда бу авылда 235 хуҗалык булган, аларда 1426 кеше яшәгән. Төп халык, нигездә, игенчелек, терлекчелек белән шөгыльләнгән. XIX гасыр азагында авылда 2 мәчет, 2 ярма тарткычы, 7 җил һәм 1 су тегермәне, вак-төяк сәүдә кибетләре булган.)
– Элеккеге Яүширмә авылының табигате нинди булган? (Әйе, авылның табигате матур булган. Тирә-ягында Мамыр, Шәйхи урманнары җәелеп киткән. Елгалары да чиста, мул сулы булган. Авылның матур табигате язучы Г.Исхакыйга да тәэсир итми калмагандыр. Югыйсә, чит илләрдә яшәгәндә авылы, үз халкы тормышы белән бәйләнешле дистәләгән әсәрләр иҗат итә алмас иде.)
– Елгаларның исемнәрен әйтегез. (Алмагач күле, Ханнар елгасы, Дубрау елгасы, Каен елгасы, Наратлы елга, Якты күл һ.б.)
Укучылар, мөмкинлектән файдаланып мин сезгә үземнең бер шигыремне дә укып үтәсем килә. Мин аны сезнең кебек чакта, Х сыйныфта язган идем.
          

Яратам мин туган авылымның,

          

Табигатен, суын, чишмәсен.

           
Болыннарда үскән чәчкәләрен,

          

Кырларында үскән икмәген.

           
Яратам мин туган авылымның,

          

Саф чишмәле суын эчәргә,

            
Бала чагым хатирәсен тоеп,

            
Телимен мин матур яшәргә.

– Яүширмә авыл территориясендә 1950 елга кадәр ничә колхоз булган? («Андреевка», «Молотов», «Мәдәният», «Красный Коллектив», «Кызыл сукачы») 
– Авылыбызда туып-үскән шәхесләребезнең кайсысы туган авылыбыз турында иҗат итә? (Шагыйрә Ф.Тарханованы «Сагындыра, үлеп  сагындыра», «Авылым даны», «Син дә яшермә», «Үпкәләмә миңа туган авылым» шигырьләре укып үтелә. Шагыйрәнең китаплары күрсәтелә.) 
– Яүширмә авылының данлыклы кешеләреннән кемнәрне беләсез? (Г.Исхакый, Ф.Йосыпов, Г.Шәмсетдинов, Г.Вәлиев, Р.Хәкимова, С.Шәрипова, Д. Садыйкова һәм Ф. Тархановалар.) 
Укучыларның Г.Шәмсетдинов, Г.Вәлиев, Ф.Йосыповлар турында чыгышлары тыңлана.
Алга таба түгәрәк эшенә нәтиҗә ясала, актив укучылар билгеләп үтелә. 
Әдәбият.

1. Кояш Тимбикованың «Дулкын баласы» әсәре.

2. «Милли төбәк» кулланмасы. 

3. Рәис Гобәйдуллинның «Якты уйлар җыентыгы».

4. «Туган ягым – тарихи төбәк» татар әдәбиятыннан методик кулланма.

5. Флера Тарханованың «Йөрәгемә яшерелгән серләр» җыентыгы.

6. Шәйхенур Хафизның «Энҗеләр» китабы.
